
 

 

МИНИСТЕРСТВО ЗА ЈАВНА АДМИНИСТРАЦИЈА
 

Врз основа на член 13 од Законот за постапување по претставки и
предлози („Службен весник на Република Македонија„ бр. 82/08,
13/13, 156/15 и 193/15 и „Службен весник на Република Северна
Македонија“ бр.208/24), министерот за јавна администрација, донесе
 

ПРАВИЛНИК ЗА НАЧИНОТ НА ПОСТАПУВАЊЕ ПО ПРЕТСТАВКИТЕ
И ПРЕДЛОЗИТЕ НА ОРГАНИТЕ КОИ ПОСТАПУВААТ ПО ПРЕТСТАВКИТЕ

И ПРЕДЛОЗИТЕ
 

Член 1
Со овој правилник се пропишува начинот на постапување по
претставките и предлозите на органите кои постапуваат по
претставките и предлозите.
 

Член 2
Претставките и предлозите се поднесуваат во писмена форма
(непосредно во органот или по пошта), во електронска форма или усно
на записник, поединечно или групно.
Поднесокот кој е поднесен во електронска форма треба да содржи
електронски потпис.
  Претставката и предлогот најдоцна наредниот ден по приемот се
заведуваат во Уписникот за претставки и предлози и се распоредуваат
во работа од страна на функционерот кој раководи со органот,
раководното лице или од нив овластено службено лице.
 

Член 3
Претставките и предлозите содржат: назив на органот до кој се
поднесува, кратко означување на предметот на претставката и име,
назив, адреса или седиште на подносителот.
Ако претставката или предлогот се поднесени од две или повеќе лица,
подносителот определува заеднички претставник, во спротивно тоа ќе
го стори овластеното службено лице.
Поднесокот се смета за претставка, односно предлог доколку има и
друг назив (поплака, ургенција, молба, жалба и слично) ако од
содржината на поднесокот се утврди дека станува збор за претставка
односно предлог.
 

Член 4
Ако наводите во претставката, односно предлогот се нејасни или
нецелосни, овластеното службеното лице бара од подносителот
дополнување, допрецизирање или појаснување, најдоцна пет дена од
денот на приемот на претставката, односно предлогот.
Подносителот може во целиот тек на постапката да ги појаснува,
надополнува или допрецизира наводите во претставката, односно
предлогот.
 

Член 5

Ако органот прима претставка, односно предлог по која не е надлежен
да постапува, овластеното службено лице ја препраќа на надлежниот
орган без одлагање, а за тоа писмено го известува подносителот
најдоцна пет дена од денот на приемот на претставката односно
предлогот.
Рокот за постапување на надлежниот орган започнува да тече од денот
на приемот на претставката, односно предлогот од надлежниот орган.
 

Член 6
Ако претставката, односно предлогот е поднесен до повеќе органи, тие
се спогодуваат кој од нив ќе одговори по претставката, односно
предлогот или секој од нив одговара поединечно.
Ако органите се спогодат кој од нив ќе постапува по претставката,
односно предлогот, за тоа го известуваат подносителот.
 

Член 7
Ако претставката, односно предлогот се доставени до еден орган, а по
нив се надлежни да постапуваат повеќе органи, овластеното службено
лице најдоцна до пет дена од денот на приемот во работа треба да ги
побара потребните објаснувања и податоци за прашањата што се
однесуваат на претставката, односно предлогот од надлежните органи.
Органите ги доставува потребните објаснувања и податоци од став 1
на овој член во период што го определува органот кој не може да биде
подолг од 15 дена од денот на приемот.
 

Член 8
Ако во текот на постапката се утврди дека претставката, односно
предлогот е поднесен во име на друго лице без овластување, се смета
дека таквата претставка, односно предлог како воопшто да не е ниту
поднесен, за што се известува подносителот на претставката односно
предлогот.
Ако претставката, односно предлогот е поднесен и потпишан од лице
во име на друго лице и во текот на постапката по претставката,
односно предлогот, овластеното службено лице го утврдува тоа, а
претставката, односно предлогот се смета како воопшто да не е ниту
поднесен, за што се известува подносителот и надлежното јавно
обвинителство.
 

Член 9
Со денот на влегувањето во сила на овој правилник, престанува да
важи Правилникот за начинот на постапување по претставките и
предлозите („Службен весник на Република Македонија“ бр. 2/09).
 

Член 10
Овој правилник влегува во сила наредниот ден од денот на
објавувањето во „Службен весник на Република Северна Македонија“.
 

Бр. 15-2008/3 Министер 
6 декември 2024 година за јавна администрација,

Скопје Горан Минчев с.р.

